
Tarixi İpək yolu üzərində geniş 
iqtisadi zolağın yaradılmasının fəal 
dəstəkçisi olan Azərbaycan, həm 
də ötən dövrdə digər dəhlizlərlə 
müqayisədə yüklərin ölkəmizin 
ərazisindən keçməklə müxtəlif 
istiqamətlərə tranzit daşımalarının 
səmərəli təşkilinə etibarlı şərait 
yaradıb, daha əlverişli şərtlərlə qısa 
müddətdə, təhlükəsiz və vaxtında 
çatdırılmasına, tranzit daşımaların 
həcminin dəfələrlə artmasına nail 
olub.

Hazırda dünyanın bir sıra ölkələri 
tərəfindən Azərbaycanın tranzit 
imkanları yüksək qiymətləndirilir. 
Məsələn, Çin və Avropa arasında 

yükdaşımalarda Şərq-Qərb marşru-
tundan və onun tərkib hissəsi kimi 
Azərbaycanın nəqliyyat-tranzit 
potensialından istifadə edilməsi 
vaxt və maliyyə baxımından daha 
sərfəli olduğu bildirilir. Ona görə də 
Transxəzər Beynəlxalq Nəqliyyat 
Marşrutunun yaradılması ölkəmizin 
mühüm tranzit uğurlarından sayılır. 
Bu marşrut 2014-cü ilin fevral ayında 
Azərbaycan, Qazaxıstan və Gürcüs-
tanın yükdaşımalarda iştirak edən 
müvafiq qurumlarının birgə təşəbbüsü 
ilə yaradılıb. Daha sonra Ukrayna, 
Rumıniya və Polşanın da aidiyyəti 
qurumları Transxəzər Beynəlxalq 
Nəqliyyat Marşrutuna qoşulub. 

Hazırda bu marşrut Çin-Qazaxıstan 
sərhədindən başlayaraq Qazaxıstan, 
Xəzər dənizi, Azərbaycan və Gürcüs-
tandan keçməklə Avropa ölkələrinə 
qədər uzanır.

Şimal-Cənub və Şərq-Qərb 
nəqliyyat dəhlizlərinin kəsişməsində 
yerləşən Azərbaycan bu gün regionun 
mühüm nəqliyyat və logistika mərkəzi 
kimi tanınır. Avropa İttifaqı ölkələri 
ilə bu sahədə uğurlu əməkdaşlıq 
həyata keçirilir. Ölkəmizin 
ərazisindən keçən Şərq-Qərb, Şimal-
Cənub və Cənub-Qərb beynəlxalq 
nəqliyyat dəhlizləri yükdaşımalar 

üçün məsafə və müddət baxımından 
olduqca əlverişlidir. Bakı-Tbilisi-Qars 
dəmir yolu, Bakı Beynəlxalq Dəniz 
Ticarət Limanı, Azərbaycanın Xəzər 
dənizində ən böyük ticarət donanma-
sı, müasir gəmiqayırma zavodu, müa-
sir standartlara cavab verən avtomobil 
yolları həmin nəqliyyat dəhlizlərinin 
imkanlarını daha da genişləndirir. Bu 
imkanlar fonunda tranzit yüklərin 
həcmi də getdikcə əhəmiyyətli 
dərəcədə artır. 

Onu da vurğulayaq ki, 
Azərbaycan müasir nəqliyyat və lo-
gistika infrastrukturu yaratmaqla mü-

hüm nəqliyyat mərkəzinə çevrilməklə 
yanaşı, Şərq-Qərb və Şimal-Cənub 
dəhlizləri layihələrində iştirak 
edən ölkələr arasında əməkdaşlığı 
genişləndirir. Beynəlxalq nəqliyyat 
layihələri ölkələr və xalqlar arasında 
münasibətlərin dərinləşdirilməsinə 
xidmət edir. “Bir kəmər, bir yol” 
təşəbbüsü də nəqliyyat sahəsində yeni 
imkanlar açmaqla yanaşı, ticarəti, 
turizmi, xalqlar arasında təmasları 
təşviq edir və Avrasiya məkanında 
sabitliyin, təhlükəsizliyin və sülhün 
bərqərar olması işinə xidmət göstərir.

Artıq Azərbaycanda nəqliyyat 
sektoruna qoyulan iri investisiya-

lar sayəsində müasir nəqliyyat və 
logistika infrastrukturu fəaliyyət 
göstərir. Bu sahədə Ələt Beynəlxalq 
Dəniz Ticarət Limanı mühüm önəm 
daşıyır. Mütəxəssislərin fikrincə, 15 
milyon ton yük və 100 min konteyner 
yükaşırma qabiliyyətinə malik olan 
bu ticarət limanının gələcəkdə imkan-
ları 25 milyon ton yükə və 1 milyon 
konteynerə qədər artırıla bilər.

Azərbaycan bu gün, eyni zaman-
da, Xəzər dənizində 260 gəmidən 
ibarət ən böyük donanmaya malikdir. 
Respublikamızda fəaliyyət göstərən 
müasir gəmiqayırma zavodunda 
2013-cü ildən indiyədək 10 gəmi 
tikilib, 140 gəminin və platformala-
rın təmiri həyata keçirilib. Hazırda 
zavodda 2 ropaks bərə gəmisi və 3 
neft tankeri inşa edilməkdədir. Gələn 
il əlavə gəmilərin tikilməsi nəzərdə 
tutulub. Bu gəmilərin Xəzər dənizi 
vasitəsilə yükdaşımaların artırılması-

na xidmət edəcəyi nəzərdə tutulub. 
Ələt azad iqtisadi zonasının 

(Azad Zona) yaradılması da yük-
daşımaların inkişafına müsbət təsir 
edəcək. “Azərbaycan Dəmir Yolla-
rı” QSC-nin məlumatına görə, bu 
qurumun törəmə şirkətləri olan “ADY 
Express” MMC və “ADY Kontey-
ner” MMC-nin mütəxəssislərinin 
fikrincə, Ələt qəsəbəsində yaradılacaq 
Azad Zona Bakı-Tbilisi-Qars dəmir 
yolunu bir qədər də cəlbedici edəcək. 
Belə ki, Azad Zona Şərq-Qərb və 
Şimal-Cənub nəqliyyat dəhlizlərinin 
kəsişməsində yerləşməklə Xəzər 
hövzəsində ən böyük logistika 

mərkəzi olaraq fəaliyyət göstərəcək. 
Yaxın gələcəkdə Azad Zona Avro-
pa, Türkiyə, İran, Rusiya, Çin, Orta 
Asiya, Yaxın Şərq dövlətləri üçün 
Bakı Beynəlxalq Dəniz Ticarət 
Limanının iqtisadi əhəmiyyətini daha 
da artıracaq. Bununla da yeni Bakı 
limanı Avrasiyanın ən əsas nəqliyyat 
qovşaqlarından birinə çevriləcək. 

Son illər ərzində Çindən Avropa 
istiqamətində artan yükdaşımaların 
mühüm hissəsi Qazaxıstan dəmir 
yolları vasitəsilə həyata keçirilir. 
Mərkəzi Asiya və Əfqanıstandan 
Avropa istiqamətində olan nəqliyyat 
marşrutu isə Türkmənistandan keçir. 
Qazaxıstan və Türkmənistan son illər 
ərzində iri infrastruktur layihələri 
həyata keçiriblər. Regionda həcmi 
artan yüklərin bir qismi Qazaxıstanda 
yeni inşa edilən Kurık və yenidən 
qurulan Aktau limanlarından, digər 
hissəsi isə Türkmənistanın yenilənmiş 

Türkmənbaşı limanından bərələr 
və fider gəmiləri vasitəsilə yeni 
Bakı limanına çatdırılacaq və daha 
sonra Bakı-Tbilisi-Qars dəmir yolu 
vasitəsilə Avropaya nəql ediləcək.

Türkiyə tərəfindən Bosfor boğa-
zında dəmir yolu xəttinin istifadəyə 
verilməsi ilə Trans-Avropa və 
Trans-Asiya dəmir yolu şəbəkələrinin 
birləşdirilməsi də Bakı-Tbilisi-Qars 
dəmir yolunun və Azad Zonanın 
əhəmiyyətini artırır. Bununla da, 
yüklərin Azərbaycan, Gürcüstan və 
Türkiyə ərazilərindən keçirməklə 
Avropa və Asiyaya çatdırılması təmin 
olunacaq.

Ələt azad iqtisadi zonasının 
fəaliyyəti Çin, Hindistan, İran, 
Rusiya və Mərkəzi Asiya regionu ilə 
Türkiyə və Qərb dövlətləri arasın-
da ticarətin inkişafında və daha 
da sürətləndirilməsində böyük rol 
oynayacaq.

Qeyd edək ki, bu il mayın 22-də 
Prezident İlham Əliyev “Ələt azad 
iqtisadi zonasının yaradılması və 
fəaliyyətinin təşkili haqqında” fərman 
imzalayıb. Fərmana əsasən, Azad 
Zona və Azad Zonanın səlahiyyətli 
qurumu yaradılıb. Qaradağ rayonunun 
inzibati ərazisində yerləşən torpaqlar 
Ələt azad iqtisadi zonasının ərazisi 
qismində müəyyən edilib.

Azərbaycanda tranzit potensia-
lının reallaşdırılması istiqamətində 

həyata keçirilən tədbirlərin nəticəsidir 
ki, dəmir yolu nəqliyyatı ilə 2020-ci 
ilin yanvar-iyun ayları ərzində 7,2 
milyon ton yük, 1 323,3 min sərnişin 
daşınıb.

Ötən ilin eyni dövrü ilə 
müqayisədə yük daşınmasında 3,1 
faiz artım, sərnişin daşınmasında isə 
16,1 faiz azalma müşahidə olunub.

Məlumata əsasən, hesabat 
dövründə orta hesabla sutkada 315 
vaqon yüklənib, 370 vaqon isə boşal-
dılıb.

Sutka ərzində dəmir yolunun 
Şimal istiqaməti üzrə 14,4 min ton, 
Qərb istiqaməti üzrə 3,4 min ton, 
Cənub istiqaməti üzrə isə 0,8 min ton 
yüklənmə işi yerinə yetirilib.

Bu ilin yanvar-may aylarında 
Avropa-Qafqaz-Asiya nəqliyyat 
dəhlizinin (TRACECA) Azərbaycan 
hissəsində daşınmış yüklərin 11 217,1 
min tonu və ya 59,6 faizi avtomobil 
nəqliyyatı, 5 450,1 min tonu və ya 
28,9 faiz dəmir yolu nəqliyyatı, 2 
158,9 min tonu və ya 11,5 faiz dəniz 
nəqliyyatı ilə daşınıb.

Məlumata əsasən, dəhliz vasitəsilə 
daşınmış yüklərin 19,5 faiz və ya 3 
677,7 min tonunu tranzit yüklər təşkil 
edib.

V.BAYRAMOV, 
“Xalq qəzeti”

Azərbaycan Avrasiya məkanında 
yükdaşımaları sahəsinə 

böyük töhfələr verir

Azərbaycanda son 17 il ərzində inkişaf edən infrastruk-
tur sahələrindən biri kimi nəqliyyat sektoruna irihəcmli 
investisiyaların yönəldilməsi nəticəsində hava limanları, 

körpülər, tunellər və yol qovşaqlarının tikilməsi, yeni avtomobil 
və dəmir yollarının çəkilməsi, yenidən qurulması ilə bağlı mühüm 
işlər görülüb. Tranzit potensialının reallaşdırılması istiqamətində 
də irimiqyaslı layihələr həyata keçirilib, o cümlədən, Avropa-Qaf-
qaz-Asiya (TRASECA) nəqliyyat dəhlizinin fəaliyyəti güclənib, 
Bakı-Tbilisi-Qars dəmir yolu istismara verilib, Bakı Beynəlxalq 
Dəniz Ticarət Limanı kompleksində Ro-Ro terminalının açılışı 
olub, Şimal-Cənub, Şərq-Qərb nəqliyyat dəhlizləri üzrə magistral 
yolların tikintisi layihələri uğurla davam etdirilib. 

Ölkəmizdə ədalət mühakiməsinin təkmilləşdirilməsi və hakimlərin iş 
yükünün azaldılması istiqamətində kompleks tədbirlər həyata keçirilir

Bu istiqamətdə həyata keçirilən 
növbəti tədbirlərdən biri kimi, avqus-
tun 12-də “Məhkəmə fəaliyyətinin 
təkmilləşdirilməsi üzrə tədbirlər” mövzu-
sunda onlayn qaydada ictimai müzakirə 
təşkil olunub. 

İctimai müzakirədə iştirak edən 
Məhkəmə-Hüquq Şurası Aparatı-
nın Korrupsiyaya qarşı mübarizə və 
Məhkəmə monitorinqi sektorunun mü-
diri Seyfəlpaşa Əliyev bu istiqamətdə 
işin təşkili, atılan addımlar barədə ətraflı 
məlumat verib.

Bildirilib ki, ölkəmizin məhkəmə-
hüquq sistemində islahatlar müa-
sir çağırışlara uyğun olaraq yeni 
mərhələdə həyata keçirilir. Belə ki, 
məhkəmə fəaliyyətinin təkmilləşdirilməsi 
məqsədilə Prezident İlham Əliyevin 
2019-cu il aprelin 3-də imzaladığı 
“Məhkəmə-hüquq sistemində isla-
hatların dərinləşdirilməsi haqqında” 
Fərman bu sahədə islahatların yeni 
mərhələsinin başlanğıcı olmaqla 
yanaşı, aidiyyəti qurumların qarşısında 
mühüm vəzifələr qoyub. 

Fərmanın icrası istiqamətində 
məhkəmə hakimiyyətinə ictimai 
etimadın və məhkəmə fəaliyyətində 
şəffaflığın artırılması, məqsədilə 
Məhkəmə-Hüquq Şurası tərəfindən 
ictimaiyyətlə qarşılıqlı əlaqələrin 
səmərəli qurulması üzrə müvafiq 
qərarlar qəbul olunub, Məhkəmə-Hüquq 
Şurasının özündə və məhkəmələrdə 
ictimaiyyətlə əlaqələrə məsul şəxslər 
ayrılıb.

Qeyd edilib ki, ölkəmizdə məhkəmə 
hakimiyyətinin özünüidarə orqanı 
olan Məhkəmə-Hüquq Şurası 2005-ci 
ildən fəaliyyətə başlayıb. Onun 
səlahiyyətlərinə məhkəmə hakimiyyəti 
ilə bağlı bir çox, o cümlədən, hakimlərin 
fəaliyyətinin qiymətləndirilməsi, onların 
intizam məsuliyyətinə cəlb edilməsi, 
iş yerlərinin dəyişdirilməsi, vəzifədə 
irəli çəkilməsi, məhkəmə sisteminin 
müstəqilliyinin təmin olunması daxildir. 
İndiyədək məhkəmə-hüquq sistemində 
mühüm islahatlar həyata keçirilib və 
Məhkəmə-Hüquq Şurasının səhiyyələri 
ilbəil genişləndirilir. 

Diqqətə çatdırılıb ki, Prezident İlham 
Əliyevin “Məhkəmə-hüquq sistemində 
islahatların dərinləşdirilməsi haqqında”  
2019-cu il aprelin 3-də Fərmanının 
icrası üzrə ötən dövrdə çoxsaylı 
tədbirlər reallaşdırılıb. Fərman 
məhkəmə-hüquq islahatların 
dərinləşməsini ehtiva edir və 
indiyədək ölkəmizdə həyata 
keçirilən mühüm tədbirlərin məntiqi 
davamıdır. Məhkəmə və ədalət 

mühakiməsi sisteminin müxtəlif 
spektrlərini əhatə edən fərmanda 
yeni məhkəmələrin yaradılması, 
hakimlərin və məhkəmə aparatı 
işçilərinin təminatının yaxşılaşdırılması, 
özəl icra və ekspertiza institutlarının 
yaradılması, mediasiya, arbitraj və 
digər istiqamətlərdə yeniliklər nəzərdə 
tutulub. Bu sənəd qəbul olunduqdan 
sonra onun icrası məsələləri Məhkəmə-
Hüquq Şurasının iclasında müzakirə 
olunub və bununla bağlı İşçi Qrup 
yaradılıb, fərmanın ictimaiyyətə 
çatdırılması məqsədilə müxtəlif görüşlər 
təşkil edilib. 

Həmçinin, fərmandakı tapşırıq-
lardan irəli gələrək ölkədə yeni kom-
mersiya və inzibati məhkəmələrin 
yaradılıb. Dövlətimizin başçısının 
sərəncamları ilə 12 regional kom-
mersiya və inzibati məhkəmə təşkil 
edilib. Bu ilin yanvarından fəaliyyətə 
başlayan həmin məhkəmələrə 42 
yeni hakim təyinatı aparılıb. Eyni 
zamanda, hakimlərin maddi təminatı 
yaxşılaşdırılması istiqamətində 
qanunvericiliyə dəyişikliklər edilib və 
hakimlərin əməkhaqqı iki dəfəyədək 
artırılıb. Fərmanın icrası çərçivəsində 
Ali Məhkəmədə vahid məhkəmə 
təcrübəsinin formalaşdırılması ilə bağlı 
yeni mexanizmin müəyyənləşdirilməsi, 
cəza siyasətinin humanistləşdirilməsi ilə 
bağlı qanunvericilikdə köklü dəyişikliklər 
edilib.

Vurğulanıb ki, fərmanda nəzərdə 
tutulan mühüm tədbirlərdən biri 
də hakim ştatlarının 200 vahid 
artırılması olub. Yeni ştatların 
komplektləşdirilməsinin hakimlərin iş 
yükünün azaldılmasında mühüm rol 
oynayacağı qeyd edilib. Bildirilib ki, 
Azərbaycanda hakimliyə namizədlərin 
imtahanı prosesi Avropada ən 
mütərəqqi təcrübələrdən hesab olunur. 
Bu günədək həmin proseslərdən uğurla 
keçən 415 nəfər yeni qaydada hakim 
vəzifələrinə təyin olunub. 

Qeyd olunub ki, fərmanla əlavə 
ayrılmış 200 hakim ştatının çevik 
komplektləşdirilməsi məqsədilə şura 
tərəfindən hakimlərin seçim qaydası 
təkmilləşdirilərək bu proses davamlı xa-
rakter alıb. Artıq yeni qaydada – müasir 
informasiya texnologiyalarının tətbiqi 
ilə keçirilən imtahanlarda uğur qazan-
mış 108 nəfər müsabiqənin müxtəlif 
mərhələsindədir. Həmin namizədlərin 
tərkibinin 75 faizinin 35 yaşadək, 
o cümlədən, hər dördündən birinin 
30 yaşadək gənclərin təşkil etməsi 
məmnuniyyətlə vurğulanıb. 

Məhkəmələrdə iş yükünün azal-
dılması üzrə başqa tədbirlərin də 
həyata keçirildiyinin vurğulandığı 
ictimai müzakirədə diqqətə çatdırılıb 
ki, ölkəmizdə qanunvericiliyə edilmiş 
dəyişikliklər, o cümlədən “Elektron 
məhkəmə” informasiya sisteminin 
tətbiqinin genişləndirilməsi, 2021-ci 
ildən etibarən respublikamızda media-
siya institutunun fəaliyyətə başlaması 
məhkəmələrin iş yükünün daha da 
azaldılmasına gətirib çıxaracaq.

Qeyd edilib ki, fərmanda 
Məhkəmə-Hüquq Şurasına bir sıra 
mühüm tövsiyələr verilib, o cümlədən 
məhkəmələrdə qeyri-prosessual 
münasibətlərin yolverilməzliyinin təmin 
edilməsi üzrə monitorinqlərin aparılması 
nəzərdə tutulub. Həmin tövsiyələrin 
icrası üzrə şuranın aparatında yeni 
strukturlar yaradılıb. Belə ki, “Korrupsi-
ya qarşı mübarizə və Məhkəmə monito-
rinqi” və “İnformasiya texnologiyaları və 
innovasiyalar” sektorları təşkil olunub. 
Məhkəmə-Hüquq Şurası tərəfindən 
indiyədək 60-dan çox məhkəmədə 
monitorinqlər keçirilib. Aşkarlanan 
pozuntular 150-dən çox hakim və 
məhkəmə sədrlərinin diqqətinə çatdırı-
lıb. İşlərin elektron bölgüsünün həyata 
keçirilməsi ilə bağlı xüsusi monitorinqlər 
də aparılıb. Bu, həm yerlərdə, həm də 
“Elektron məhkəmə” informasiya sis-
temi vasitəsilə distant formada həyata 
keçirilib. Bu zaman müəyyən olunan 
pozuntular 20-dək məhkəmə sədrinin 
diqqətinə çatdırılıb. Daha ciddi pozuntu-
larla bağlı isə iki məhkəmə sədri barədə 
intizam icraatı başlanılıb. Ümumilikdə, 
fərmanın qəbul edildiyi dövrdən 44 ha-
kim intizam məsuliyyətinə cəlb edilib. 

Bildirilib ki, tədbirlərin əsas məqsədi 
ədalət mühakiməsinin təkmilləşdirilməsi 
və hakimlərin məsuliyyət hissinin 
artırılmasıdır. Bu istiqamətdə, həmçinin 
qarşıda duran vəzifələrə dair Məhkəmə-
Hüquq Şurası tərəfindən videokonfrans 
formatında ölkənin bütün məhkəmə 
sədri və müavinləri, kollegiya sədrlərinin 
iştirakı ilə keçirilən müşavirədə qanu-
nun aliliyinin və qərarların ədalətliliyinin 
təmin edilməsi ilə bağlı dövlət başçısı-
nın tövsiyələri diqqətə çatdırılıb. Qanun 
pozuntularına ciddi reaksiya verilməsi, 
korrupsiya və digər neqativ hallara qar-
şı barışmaz münasibət göstərilməsinin 
vacibliyi, hakim adına və nüfuzuna xələl 
gətirən halların qarşısının alınması üzrə 
qəti tədbirlər vurğulanıb.

Həyata keçirilən tədbirlər qısa 
müddətdə öz müsbət bəhrəsini verərək, 
hakimlərin özlərinə və məhkəmə 
əməkdaşlarına qarşı daha tələbkar 

olmaları ilə nəticələnib, bir çox neqa-
tiv halların aradan qaldırılmasına nail 
olunub.

Məlumat verilib ki, fərmanın icrası 
çərçivəsində hakimlərin fəaliyyətinin 
qiymətləndirilməsi qaydaları qəbul edi-
lib. Yeni qaydalar məhkəmə fəaliyyətinin 
təkmilləşdirilməsinə mühüm töhfələr 
verəcək. Hakimlərin fəaliyyətinin 
qiymətləndirilməsi məqsədilə avropalı 
ekspertlərlə qiymətləndirmə qayda-
larının ilkin layihəsi hazırlanıb. Bu 
ilin martında qəbul edilən hakimlərin 
fəaliyyətinin qiymətləndirmə qayda-
ları müxtəlif istiqamətləri əhatə edir. 
Yüzdən çox hakimin fəaliyyətinin isə 
bu ilin sonunadək yeni qaydalarla 
qiymətləndirilməsi nəzərdə tutulur.

İctimai müzakirədə xüsusi karantin 
rejimi dövründə ədalət mühakiməsinin 
həyata keçirilməsi, mövcud karantin 
rejimində məhkəmələrin fəaliyyətindən 
də söz açılıb. Qeyd olunub ki, Ali 
Məhkəmə tərəfindən bununla bağlı 
məhkəmələrə iş qaydası tövsiyə edilib. 
Karantin rejimində təxirəsalınmaz qay-
dada olan işlərə məhkəmələrdə baxılıb. 
Eləcə də “Elektron məhkəmə” informa-
siya sisteminin nailiyyətlərindən istifadə 
etməklə məhkəmələrdə müəyyən mülki 
işlərə də baxılır. Məhkəmələrdə, eləcə 
də işlərə videobağlantı yolu ilə baxılma-
sı da müəyyən edilib.

Korrupsiyaya qarşı mübarizə və 
məhkəmə monitorinqi sektorunun 
fəaliyyəti, gələcəkdə görüləcək işlər 
barədə məlumat verilərkən qeyd olunub 
ki, bu sektor fərmandan irəli gələn 
mühüm tapşırıqların bir hissəsidir. 
Sektorun fəaliyyətlərindən biri fiziki, 
hüquqi şəxslərin müraciətlərinin araş-
dırılmasıdır. İndiyədək fəaliyyətində 
korrupsiya hüquqpozmalarına yol verən 
və vətəndaşın hüquqlarına süni maneə 
yaradılması hallarına görə 39 hakim 
intizam məsuliyyətinə cəlb olunub. 
Həmin hakimlərdən 9-nun səlahiyyətinə 
xitam verilib, 4-ü isə daha aşağı işə 
keçirilib. Bundan başqa, məhkəmələrdə 
qeyri-proses münasibətlərin 
yolverilməzliyinin qarşısının alınması 
məqsədilə monitorinqlər keçirilir. Eləcə 
də məhkəmələrdə maarifləndirmə işləri 
aparılır, müvafiq təkliflər hazırlanır.

Onlayn ictimai müzakirədə, 
ümumilikdə son vaxtlar qəbul edilmiş 
qanunlar sayəsində məhkəmə-hüquq 
sahəsində çoxlu sayda təqdirəlayiq is-
lahatlar aparıldığı vurğulanıb, həmçinin 
sosial şəbəkə istifadəçilərinin sualları 
cavablandırılıb. 

AZƏRTAC

V ətəndaşların ədliyyə orqanlarına əlçatanlığının 
təmin olunması, ədliyyə fəaliyyəti barədə mütəmadi 
məlumatlandırılması məqsədilə həm vətəndaş cəmiyyəti 

nümayəndələrinin, həm də KİV-in, eləcə də Ədliyyə Nazirliyinin 
rəsmi saytlarının və sosial şəbəkələrdə səhifələrinin 
imkanlarından geniş istifadə olunması işi davam etdirilir. Bu 
da insanların məhkəmə-hüquq sahəsində maariflənməsinə 
müsbət təsirini göstərir. Bu baxımdan, dövlətimizin başçısının 
tapşırıqlarının icrası istiqamətində xüsusi karantin rejimi 
dövründə nazirliyin rəsmi “Facebook” səhifəsində davamlı 
olaraq ədliyyənin ayrı-ayrı fəaliyyət istiqamətləri üzrə canlı 
yayımların keçirilməsi də əhalinin hüquqi maarifləndirilməsi 
işində mühüm rol oynayır.

Azərbaycan Respublikası Nazirlər 
Kabinetinin “Elmi müəssisələrin akkreditasiyası 
Qaydası”nın təsdiq edilməsi haqqında” 
2017-ci il 14 dekabr tarixli 554 nömrəli 
Qərarında dəyişiklik edilməsi və “Elmi 
müəssisələrin akkreditasiyası qurumu  haqqında  
Əsasnamə”nin  təsdiq .edilməsi barədə” 2017-ci 
il 14 dekabr tarixli 555  nömrəli Qərarının  ləğv  
edilməsi  haqqında

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq Azərbaycan Respublikasının Nazirlər 
Kabineti qərara alır:

1. “Elmi müəssisələrin akkreditasiya-
sı Qaydası”nın təsdiq edilməsi haqqında” 
Azərbaycan Respublikası Nazirlər Kabinetinin 
2017-ci il 14 dekabr tarixli 554 nömrəli Qərarında 
(Azərbaycan Respublikasının Qanunvericilik 
Toplusu, 2017, № 12, maddə 2502) aşağıdakı 
dəyişikliklər edilsin:

1.1. adına və mətninə “müəssisələrin” 
sözündən sonra “təşkilatların” sözü əlavə edilsin;

1.2. həmin Qərarla təsdiq edilmiş “Elmi 
müəssisələrin akkreditasiyası Qaydası” üzrə:

1.2.1. 1.2-ci bəndə (hər iki halda), 1.4-cü, 
2.1-ci bəndlərə, 2.4-cü bəndə (hər iki halda), 
2.5-ci bəndə, 2.5.2-ci, 2.5.4-cü (hər iki halda) 
yarımbəndlərə, 2.9-cu, 2.10-cu bəndlərə, 2.11-ci 
bəndin birinci cümləsinə, 2.12-ci bəndə, 2.13-cü 
bəndin birinci cümləsinə, 2.14-cü bəndə, 3.1-ci 
bəndin birinci cümləsinə (hər iki halda) və 3.3-cü 

bəndə ismin müvafiq hallarında “müəssisə” 
sözündən sonra ismin müvafiq hallarında 
“(təşkilat)” sözü əlavə edilsin;

1.2.2. 1.3-cü bənd aşağıdakı redaksiyada 
verilsin:

“1.3. Elmi müəssisələrin (təşkilatların) 
akkreditasiyası onların elmi fəaliyyətlərinin 
qiymətləndirilməsi əsasında ali attestasiya  
orqanı – Azərbaycan Respublikasının Prezidenti 
yanında Ali Attestasiya Komissiyası (bundan 
sonra – Komissiya) tərəfindən həyata keçirilir.”;

1.2.3. “Elmi müəssisələrin akkreditasiyası 
Qaydası”na əlavə üzrə: 

1.2.3.1. adında və mətnində “Elmi 
Müəssisələrin Akkreditasiyası” sözləri 
“Azərbaycan Respublikasının Prezidenti yanında 
Ali Attestasiya” sözləri ilə əvəz edilsin;

1.2.3.2. mətninə “elmi müəssisənin” 
sözlərindən sonra “(təşkilatın)” sözü əlavə edilsin;

1.2.3.3. “Əsas:” hissəsinə “Komissiyasının” 
sözündən sonra “Rəyasət Heyətinin” sözləri əlavə 
edilsin.

2. “Elmi müəssisələrin akkreditasiyası qurumu 
haqqında Əsasnamə”nin təsdiq edilməsi barədə” 
Azərbaycan Respublikası Nazirlər Kabinetinin 
2017-ci il 14 dekabr tarixli 555 nömrəli Qərarı 
(Azərbaycan Respublikasının Qanunvericilik Top-
lusu, 2017, № 12, maddə 2503) ləğv edilsin.

Azərbaycan Respublikası Nazirlər Kabi-
netinin “Əlavə təhsilin məzmunu, təşkili və 
əlavə təhsilin hər hansı istiqaməti üzrə təhsil 
almış şəxslərə müvafiq sənədin verilməsi 
Qaydası”nın təsdiq edilməsi haqqında” 
2010-cu il 6 sentyabr tarixli 163 nömrəli 
və “Azərbaycan Respublikasının ali təhsil 
müəssisələrinə tələbə qəbulu Qaydaları”nın 
təsdiq edilməsi haqqında” 2017-ci il 8 fevral             
tarixli 39 nömrəli qərarlarında dəyişiklik 
edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər 
Kabinetinin 2010-cu il 6 sentyabr tarixli 163 
nömrəli Qərarı (Azərbaycan Respublikasının 
Qanunvericilik Toplusu, 2010, № 9, maddə 829; 
2018, № 11, maddə 2429, № 12 (II kitab), maddə 
2739; 2019, № 12, maddə 2099) ilə təsdiq edilmiş 
“Əlavə təhsilin məzmunu, təşkili və əlavə təhsilin 
hər hansı istiqaməti üzrə təhsil almış şəxslərə 
müvafiq sənədin verilməsi Qaydası”nda aşağıdakı 
dəyişikliklər edilsin:

1.1. 1.3-cü bənddə “ali təhsil və orta ixtisas” 
sözləri “ali, orta ixtisas və yüksək texniki peşə” 
sözləri ilə əvəz edilsin;

1.2. 5-ci hissə üzrə:
1.2.1. adında, 5.1-ci, 5.2-ci, 5.3-cü, 8.2-ci 

bəndlərində, 5.1.1-ci yarımbəndinin birinci və 
ikinci cümlələrində, 5.1.2-ci, 5.1.4-5.1.7-ci, 
5.2.1-ci, 5.2.2-ci yarımbəndlərində “ali təhsil və 
orta ixtisas” sözləri “ali, orta ixtisas və yüksək 
texniki peşə” sözləri ilə əvəz edilsin;

1.2.2. 5.1.3-cü yarımbənddə “isə təkrar orta 
ixtisas” sözləri “təkrar orta ixtisas, yüksək texniki 
peşə təhsili olanlar isə təkrar yüksək texniki peşə” 
sözləri ilə əvəz edilsin;

1.2.3. 5.3.1-ci yarımbənddə “ali təhsil və 
orta ixtisas” sözləri “ali, orta ixtisas və yüksək 
texniki peşə” sözləri ilə və hər iki halda “ali (orta 
ixtisas)” sözləri  “ali (orta ixtisas və ya yüksək 
texniki peşə)” sözləri ilə əvəz edilsin.

2. Azərbaycan Respublikası Nazirlər 
Kabinetinin 2017-ci il 8 fevral tarixli 39 
nömrəli Qərarı (Azərbaycan Respublikasının 
Qanunvericilik Toplusu, 2017, № 2, maddə 292,  
№ 10, maddə 1905; 2018, № 2, maddə 351, № 4, 
maddə 817, № 11, maddə 2432,  № 12 (II kitab), 
maddə 2749; 2019, № 3, maddə 517; 2020, № 
2, maddələr 183, 199; Azərbaycan Respublikası 
Nazirlər Kabinetinin 2020-ci il 18 may tarixli 179 
nömrəli Qərarı) ilə təsdiq edilmiş “Azərbaycan 
Respublikasının ali təhsil müəssisələrinə tələbə 
qəbulu Qaydaları”nda aşağıdakı dəyişikliklər 
edilsin:

2.1. 1.2-ci bəndə “tam orta,” sözlərindən sonra 
“yüksək texniki peşə,” sözləri əlavə edilsin;

2.2. 1.3-cü bənddə “təhsili” sözü “təhsil 
pilləsi, habelə yüksək texniki peşə təhsili 
səviyyəsi üzrə təhsil” sözləri ilə əvəz edilsin;

2.3. 2.1.2-ci yarımbəndə “tam orta,” 
sözlərindən sonra “yüksək texniki peşə,” sözləri 
və ikinci halda “orta ixtisas” sözlərindən əvvəl  
“yüksək texniki peşə,” sözləri əlavə edilsin.

Əli ƏSƏDOV 
Azərbaycan Respublikasının Baş Naziri

13 avqust 2020-ci il, cümə axşamı8

User
Машинописный текст

User
Машинописный текст
Xalq qəzeti 2020.- 13 avqust.- S.8.




